
АҚШ-тың Қазақстандағы Уақытша сенімді өкілі Джон Ордвейдің «ТенгриНьюс» 

агенттігіне берген сұхбаты  
 
Сұрақ: Қазақстан азаматы Кирилл Денякиннің қазасына байланысты АҚШ елшілігінің 
пікірін білсек деп едік, себебі жұртты бұл оқиға қатты алаңдатып отыр әрі осы тақырып 
төңірегінде түрлі пікірлер бар. АҚШ елшілігінің осыған қатысты ұстанымын білгіміз келеді. 
Марқұмның туыстарына қандай да болсын көмек көрсетіле ме, оқиғаның анық-қанығын 
білу үшін тергеу амалдары жүргізіле ме?    
 
Елші Джон Ордвей: Бұл шынымен өте қайғылы жағдай, бұл азаматтың қазасы туралы 
ақпарды естіп қатты қапаландық. Елшілік арадағы байланысты қамтамасыз етіп, Кирилл 
Денякиннің анасының тез арада АҚШ-қа ұшып шығуы үшін қолынан келгеннің бәрін 
жасады. АҚШ-та мұндай оқиғалар қаланың немесе штаттың деңгейінде тергеледі. Менің 
білуімше, қазір тергеу амалдары жүріп жатыр және ол аяқталған соң көпшілікке 
жарияланады, ал қорытындылары марқұмның отбасына хабарланады. АҚШ-тағы сот 
жүйесі азаматтардың қалалық билік өкіліне қатысты кез келген мәселеде құқықтық 
тұрғыдан қорғалуына ашық жағдай жасайды. Дегенмен, мұны тек қана сот шешеді және 
бұл сот жүйесінің құзырындағы мәселе.  
 
Сұрақ: Қазақстан азаматтары Кирилге соншама көп оқ атылғанына ызаланып отыр. 
Барлығы 11 оқ атылған...   
 
Елші Джон Ордвей: Бұл сұраққа жауап бере алмаймын. Тергеу шаралары аяқталғаннан 
кейін барып бұл сауалдың жауабын іздеп көруге болатын шығар, бірақ бұған мен 
комментарий бере алмаймын. Бұл менің құзырыма жатпайтын мәселе, және бұл туралы 
хабарым да жоқ.   
 
Сұрақ: Бұл сұрақты қойып отырған себебім, Қазақстан азаматтары АҚШ-тың, ондағы 

жекелеген штаттардың заңдарын білмейді. Бұрынғы Кеңес одағында қалыптасқан ереже 
бойынша полиция қызметкері күдіктіні тұтқынға алмас бұрын аспанға оқ атуға тиіс болған.  
 
Елші Джон Ордвей: Кез келген құқық қорғау органының, кез келген юрисдикцияның өз 
заңдары, өз ережелері бар, ал тергеудің мақсаты сол ережелердің толық сақталған-
сақталмағанына көз жеткізу. Ал бізде 50 штат және мыңдаған қала бар, олардың 
әрқайсына өз ережесін қалыптастыру құзыреті берілген, сондықтан АҚШ-тың әрбір 
штатында қандай ереже бар екенін айта алмаймын.    
 
 


